
Etorkinekiko tolerantzia gero eta txikiagoa da 

EAEn atzerritar gehiegi bizi dela dioten gazteen kopurua bikoiztu egin da azken lau urteetan; gazteen%24k etorkin gehiegi daudela diote 

ASIER ITURRIAGAETXEBARRIA - BILBO 

Duela lau urte baino immigrazioarekiko tolerantzia txikiagoa agertu dute Arabako, Bizkaiko eta Gipuzkoako 15 eta 29 urte arteko gazteek. 2000. urtean hasitako lanari jarraituta, Euskadiko Gazteak 2004 azterketa lana egin du aurten ere Eusko Jaurlaritzaren Euskal Gazteen Behatokiak. Miren Azkarate Kultura sailburua arduratu zen atzo azterketa aurkezteaz. Azkaratek azaldu zuenez, gazteriaren iritzi aldaketak eta joerak neurtzea da azterketaren helburua, eta, zehaztu zuenez, azken lau urteotan ez da aldaketa nabarmenik gertatu beren joeretan. 

Hala ere, immigrazioarekiko jarreran izan da aldaketa. Izan ere, Euskal Autonomia Erkidegoan atzerritar gehiegi dagoela pentsatzen duten gazteen kopurua bikoiztu egin da azken lau urteotan; egun, %24 dira. Gazte gehienentzat asko dira hemen bizi diren atzerritarrak, baina %61ek gehiegi ez direla uste dute. Xabier Sanchez Gazteria zuzendariak esan zuenez, datu horiek ez dute esan nahi gazteriak orain lau urte baino tolerantzia txikiagoa duenik. «Euskadiko gazteen hamarretik batek bakarrik adierazi du bereak ez bezalako ideia edo sinesmenak dituztenekin oso desgogora edo desgogora daudela, eta, gainera, neonaziak edo eskuin-eskuinekoak diren taldeak arbuiatzen dituzte gehien. Azterketa osotasunean hartu behar da», azpimarratu zuen.Horren harira, azterketak immigrazioari buruz azaleratu dituen emaitzengatik ez dela gehiegi kezkatu behar adierazi zuen Azkaratek. «Datuak ez dira argi gorria pizteko modukoak. Hala ere, bizikidetza, berdintasuna eta elkartasuna balioak lantzeko egitasmoak prestatu beharko ditugu Hezkuntza Sailarekin eta Gizarte Gaietarako Sailarekin batera». 

Kezka nagusiak 

Azterketa egiteko, 1.500 gazte elkarrizketatu dituzte hainbat gairi buruz: lan mundua, familia, jarrera politikoak, aisialdia, egoeraren analisia, erlijioa, gizarte balioak, euskara eta sexualitatea. Oro har, ez da aldaketa nabarmenik izan gazteriaren iritzietan zein joeretan. Hala, lana (%61) eta etxebizitza (%59) dira gazteen kezka nagusiak. Duela lau urte, gai bi horiek ziren aipatuenak, baina eurenganako kezka areagotu egin da denbora horretan. 

 Txostena 

Euskadiko Gazteak 2004 lana egiteko, Arabako, Bizkaiko eta Gipuzkoako 15 eta 29 urte arteko 1.500 gazteri iritzi inkesta egin diete. Hauek dira azterketaren ondorio nagusiak: 

Lan mundua 

Langabezia: Azken lau urteotan EAEko gazteen artean langabeziak behera egin du, baina gazteek betetzen dituzten lanpostuak duela lau urte baino aldakorragoak dira. %31k bakarrik dute mugagabeko kontratua, %60k sei hilabete baino denbora gutxiagoko kontraturen bat izaten dute eta %33k orduka lan egiten dute. Egoera honek eragin handiagoa du emakumeengan. 

jarrera politikoak 

Gai publikoetan parte hartzea: Gazteen %54k ez dute gai publikoetan parte hartzerik nahi. Interes falta horrek gora egin du azken urteotan. 

Kontsulta: Euskal gazteen ia hiru laurdenak (%70) Euskal Herriko etorkizun politikoa erabaki zezakeen kontsulta egitearen alde azaldu dira. 

Jarrera politikoa: %47k ezkerrean kokatzen dute beren burua, %52 euskal herritarrak sentitzen dira, %40 ez dira euskal espektroko alderdi politikoetatik gertu sentitzen eta %36 sentitzen da europarra. 

aisialdia 

Ordu libreak: Astegunetan izaten ohi dute ordu libre gehien. %46k diote lau ordu baino gehiago libre dituztela. Familiarekin egoten, telebista ikusten, musika entzuten, telefonoz hitz egiten, e-mailak bidaltzen, lagunekin egoten, paseatzen edo kalean pasatzen dute denbora hori. 

Internet: Interneten erabilerak gora egin du azken lau urteetan. Gazteen %80k baino gehiagok sarean nabigatzen dute; 2000. urtean, %47 ziren. Gazteen %78k ordenagailua dute etxean. 

egoeraren diagnostikoa 

Kezka nagusiak: Lana (%61) eta etxebizitza (%59) dira gazteen kezka nagusiak. Etxebizitzari buruzko kezka nabarmen igo da. Dirua, ikasketak, terrorismoa, politika eta droga dira beste kezketako batzuk. 

erlijioa 

Fedegabeak: EAEko gazteen erdiak baino gehiagok fedegabetzat du bere burua. Gazteen %8 katoliko praktikantea da eta %37 praktikatzen ez duen katolikoa. Halaber, katolikoa ez diren beste erlijioen fededunak %1 dira bakarrik. 

gizarteko balioak 

Balio onartuenak: Gazteek gehien onartzen dituzten jarduerak dibortzioa eta harreman homosexualak dira. Gehienek abortua eta eutanasia egoera jakin batzuen baldintzapean onartzen dituzte. 

Immigrazioa: Etorkinak afrikarrak (%68) edo hegoamerikarrak (%45) dira gazte gehienentzat. Gazte gehienentzat asko dira hemen bizi diren atzerritarrak, baina %61rentzat ez dira gehiegi; hamarretik batek gutxi direla esan du. Hala ere, gazteen %24k esan dute atzerritar gehiegi dela hemen. EAEn atzerritar gehiegi dagoela pentsatzen dutenen kopurua bikoiztu egin da azken lau urteotan. Etorkin atzerritarrak hartzeari dagokionez, gazteen %57k uste dute bakarrik lanerako baimena dutenei utzi behar zaiela sartzen. %28k, berriz, murrizketarik gabe utzi behar zaiela sartzen agertu du. Gazteen %4 baino ez da sarrera debekatzearen aldekoa. 

Euskara 

Jakitea eta erabiltzea: Jakintza maila areagotu egin da. Gazteen %56k nahiko ongi edo ongi hitz egiten du euskaraz. Erabilera, ordea, txikitu egin da azken lau urteotan. Senitartean, lagunekin edo bikotean gaztelania erabiltzeko joera da nagusi. 
